Lectio Divina
fuq il-Vanġelu tal-Ħadd
Għid il-Ħamsin
Sena B
Ġw 15: 26-27; 16: 12-15
Dawn il-vrus jagħmlu parti mid-diskors tal-aħħar jew tat-tluq (minn 13: 31 sa 17: 26), li Ġesù jagħmel lid-dixxipli qabel il-passjoni tiegħu. Fost l-oħrajn, huwa jkellimhom dwar kif il-fidi u l-imħabba tagħhom lejh ser iwassluhom għat-tbatija fid-dinja. Madankollu, f’din it-taqbida huma se jkollhom magħhom u ħdejhom il-Paraklitu, il-Konsolatur, id-Difensur, l-Avukat li jixhed u jsalva. L-għoti tal-Ispritu s-Santu jdawwal din l-avventura tad-dixxipli u jagħtihom it-tama. L-Ispirtu huwa mibgħut mhux biss biex jgħin fil-fehma imma fuq kollox biex jintroduċi lid-dixxipli u jagħtihom sehem mill-misteru salvifiku ta’ Kristu.
F’dak iż-żmien, Ġesù qal lid-dixxipli tiegħu: “Meta jiġi d-Difensur, li se nibagħtilkom mingħand il-Missier, l-Ispirtu tal-verità, li ġej mill-Missier, huwa jixhed għalija. U intom ukoll tixhdu, għax intom kontu miegħi sa mill-bidu.

Dan il-vers dwar id-Difensur jaqta’ d-diskors li Ġesù jagħmel dwar il-mibgħeda għalih (18: 1-25) u għad-dixxipli tiegħu (16: 1-4), u għalhekk x’aktarx huwa inserzjoni. Ġesù jħabbar il-miġja tal-Ispirtu   s-Santu bħala d-Difensur, Παράκλητος (Paraklētos), jiġifieri dak li jidħol fl-azzjoni waqt il-proċess ta’ akkuża li d-dinja ser tqajjem kontra d-dixxipli. Fis-sinottiċi dan l-Ispirtu jingħata mill-Missier f’rabta mas-siegħa tal-persekuzzjoni, “Iżda meta jerħukom f’idejhom, tinkwetawx ruħkom kif se titkellmu jew x’se tgħidu, għax dak il-ħin stess jingħatalkom xi jkollkom tgħidu. Għax mhux intom tkunu li titkellmu, imma l-Ispirtu ta’ Missierkom ikun qiegħed jitkellem permezz tagħkom” (Mt 10: 19-20; Mk 13: 11). It-titlu ‘Spirtu tal-verità’ jidher għall-ewwel darba fis-silta ta’ meta Ġesù jwiegħed l-Ispirtu s-Santu (14: 17). Interessanti l-fatt li dan l-istess titlu l-komunità ta’ Qumran kienet tagħtih lill-mexxej tal-qawwiet tajba kontra l-qawwiet ħżiena. L-Ispirtu jagħti xhieda quddiem id-dinja dwar Ġesù Kristu billi jiddefendiH, lilu li huwa kkuntestat, akkużat u mwarrab. Ix-xhieda tad-dixxipli hija meħtieġa għaliex l-Ispirtu mhuwiex muri lid-dinja: “l-Ispirtu tal-verità, li d-dinja ma tistax tirċevih, għax hija la tarah u lanqas tagħrfu. Iżda intom tagħrfuh, għaliex jgħammar magħkom, u huwa fikom” (14: 17); u għalhekk il-mod li bih ix-xhieda Tiegħu tista’ tinstema’ hija permezz tax-xhieda tagħhom. Ix-xhieda tal-Paraklitu (v.26) u x-xhieda tad-dixxipli (v.27) mhumiex żewġ xhieda separati imma magħquda flimkien, bħalma jistqarru Pietru u l-appostli, “U ta’ dan kollu hawn xhieda aħna flimkien mal-Ispirtu s-Santu li Alla ta lil dawk li jobduh” (Atti 5: 32); bħalma jidher fl-arrest ta’ Stiefnu fejn, ma kellhomx ħila jiqfulu għall-għerf u għall-Ispirtu li bih kien jitkellem (Atti 6: 10); kif ukoll bħalma jidher fit-tweġiba tal-Konċilju ta’ Ġerusalemm, Għax lill-Ispirtu u lilna dehrilna li aħna... (Atti 15: 28). Ix-xhieda tal-Ispirtu u dik tad-dixxipli huma f’relazzjoni bl-istess mod kif ix-xhieda tal-Iben hija f’relazzjoni ma’ dik tal-Missier, “Hemm jien, li qiegħed nixhed għalija nnifsi, u hemm il-Missier li bagħatni, li hu wkoll qiegħed jixhed għalija” (8: 18).  Id-dixxipli huma l-uniċi xhieda għaliex kienu ma’ Ġesù, u għalhekk huma biss jistgħu jxandru l-kelma u l-għemil tiegħu. Dan ix-xandir jissupponi li l-Ispirtu, “igħallimkom kollox u jfakkarkom dak kollox li għidtilkom” (14: 26). Din it-tip ta’ xhieda taqbel ukoll ma’ referenzi oħra ta’ wara l-qawmien, li jorbtuha mal-esperjenza diretta, Għax il-ħajja dehret u aħna rajnieha u qegħdin nixhdu għaliha (1Ġw 1: 2 ara wkoll 4: 14). Ġesù jibqa’ l-akbar rivelazzjoni ta’ Alla lill-bniedem u ma jistax ikun hemm xhieda oħra quddiem id-dinja għajr ix-xhieda tiegħu. Kull xhieda oħra tal-Paraklitu permezz tad-dixxipli hija tifsira ta’ din l-akbar xhieda. 

Baqagħli ħafna ħwejjeġ x’ngħidilkom, imma għalissa ma tifilħux għalihom. 

L-użu tal-verb βαστάζειν (bastazein) li hu rari fil-Grieg u li x’aktarx hawnhekk għandu influssi Semitiċi, irid jesprimi, kemm l-idea li d-dixxipli għalissa ‘ma jistgħux jifhmu’, kif ukoll li għalissa ‘ma jifilħux’ għall-persekuzzjoni li ġejja kontrihom. B’dan il-vers Ġesù jqiegħed lid-dixxipli fil-verità tagħhom, jiġifieri fil-kundizzjoni ta’ faqar u nuqqas ta’ ħila. F’din il-qagħda prekarja la hu mgħoti lilhom li jifhmu l-kliem ta’ Ġesù u l-anqas l-Iskrittura. Il-verità sħiħa tal-persuna ta’ Ġesù għada piż għad-dixxipli li ma jifilħux jerfgħu u jġorru.  
Meta jiġi hu, l-Ispirtu tal-verità, iwassalkom għall-verità kollha; għaliex hu ma jgħid xejn minn tiegħu, imma jgħid dak li jisma’, u jħabbrilkom il-ġejjieni. 

Il-verb ὁδηγειν (hodēgein) ġej minn ὁδὸς (hodos) li tfisser ‘triq’, “Jiena hu t-Triq” (14: 6); dan l-istess verb huwa wżat fl-Apokalissi sabiex jiddeskrivi kif il-Ħaruf ‘iwassal’ il-qaddisin ħdejn ilmijiet tal-egħjjun tal-ħajja (Apk 7: 17). Il-fatt li l-Ispirtu ‘ma jgħid xejn minn tiegħu’ jingħad ukoll dwar l-Iben, “Għax jien ma għedt xejn minn moħħi, imma kien dak li bagħatni, jiġifieri l-Missier, li ordnali xi ngħid u nitkellem” (12: 49; ara 14: 10). It-tħabbira tal-ġejjieni huwa verb pjuttost frekwenti f’Isaija tant li jintuża’ seba’ u ħamsin darba. F’Isaija, it-tħabbir tal-ġejjieni huwa privileġġ ta’ Yahweh, li allat foloz m’għandhomx. L-Ispirtu jħabbar il-ġejjieni lid-dixxipli għax mgħoti u mibgħut mill-Missier, u meta jagħmel dan ikun qed jagħmel azzjoni li hija ta’ Alla biss.
Hu jagħtini glorja, għaliex jieħu minn dak li hu tiegħi u jħabbru lilkom. 

Kemm l-Ispirtu kif ukoll il-Missier (ara 17: 1; 12: 28) jagħtu glorja δοξάσει (doxasei) lill-Iben. Dan il-verb jimplika fih is-sens ta’ piż, siwi, valur - ġieħ. Ġesù jiddikjara li l-verità kollha tinsab fih, “Jien hu l-Verità” (14: 6) kemm dik fuq Alla kif ukoll dwar il-bniedem. L-Ispirtu jwarrab l-għatien li jaħbu din il-verità, u jikxef l-għaġeb moħbi fil-persuna ta’ Ġesù Kristu.  Skont San Pawl din ir-rivelazzjoni tgħaddi minn glorja għall-glorja (2Kor 3: 17) u meta ħassu qrib tmiem il-ministeru tiegħu ra kemm kien fadal teżori moħbija u mhux mifhuma fi Kristu, u kien għalhekk li poġġa bħala l-aħħar mira għal ħajtu, l-ogħla ambizzjoni tiegħu, dik li “Irrid nagħraf lilu” (Fil 3: 10).
Dak kollu li għandu l-Missier huwa tiegħi. Għalhekk għedt li jieħu minn dak li hu tiegħi u jħabbru lilkom”.
F’dawn l-aħħar vrus, Ġesù juri lid-dixxipli x’ser tkun l-azzjoni tal-Ispirtu s-Santu fihom, dik li jmexxihom fil-verità kollha. Hu ser ifehemhom il-misteru ta’ Ġesù, fl-importanza u t-tifsira kollha tiegħu, fil-verità sħiħa tiegħu. Huwa l-Ispirtu li jmexxi, jirrivela, idawwal u jħabbar lid-dixxipli l-istess kliem tal-Misser li b’dan il-mod ikunu jistgħu jiltaqgħu mal-Misser; u bi grazzja tal-Ispirtu jidħlu fil-misteru kbir tal-Imħabba bejn il-Missier u l-Iben.

